
КОМИ РЕСПУБЛИКАСА ЮРАЛЫСЬЛÖН

ИНДÖД

Коми Республикаса йöзöс уджöн могмöдöмöн веськöдланiн йылысь

Шуа:

1. Вынсьöдны Коми Республикаса йöзöс уджöн могмöдöмöн веськöдланiн йылысь положение содтöдын индöм серти.

2. Лэдзны босьтны Коми Республикаса йöзöс уджöн могмöдöмöн веськöдланiнлы начальникöс кык вежысьöс, сы лыдын начальникöс öти медводдза вежысьöс.

3. Тайö Индöдыс вынсялö сiйöс кырымалан лунсянь.

Коми Республикаса Юралысь                                                                     В.Торлопов
Сыктывкар

2009 вося июль 6 лун

68 № 

ВЫНСЬÖДÖМА

Коми Республикаса Юралысьлöн

2009 во июль 6 лунся 68 №-а Индöдöн

(содтöд)

Коми Республикаса йöзöс уджöн могмöдöмöн веськöдланiн йылысь

ПОЛОЖЕНИЕ

I. Панас
1. Коми Республикаса йöзöс уджöн могмöдöмöн веськöдланiн (водзö – Веськöдланiн) лоö Коми Республикаса олöмö пöртысь власьт органöн, кодi котыртö йöзöс могмöдöмын государственнöй услугаяс сетöм, сы лыдын Коми Республикаса йöзöс могмöдöмын государственнöй гарантияяс сетöм, кутшöмъясöс урчитöма Россия Федерацияса законодательствоöн да Россия Федерацияса субъектъяслöн олöмö пöртысь власьт органлöн компетенцияын, а сiдзжö Коми Республикаса олöмö пöртысь власьт органöн, кодöс уполномочитöма компетенция серти государственнöя видзöдны Коми Республика мутасын Коми Республикаса йöзöс уджöн могмöдöмын государственнöй гарантияяс сетöм бöрся, квотаöн урчитöм мында вермытöмъясöс удж вылö босьтöм бöрся, вермытöмъясöс уджтöмалысь лыдö пасйöм бöрся.

2.  Веськöдланiн аслас уджын кутчысьö Россия Федерацияса Оланподулö да Коми Республикаса Оланподулö, федеральнöй оланпасъясö да Коми Республикаса оланпасъясö, Россия Федерацияса да Коми Республикаса мукöд нормативнöй правовöй актö, а сiдзжö тайö Положениеö.

3. Веськöдланiн уджалö кыдзи ачыс, сiдзи и öтлаын йöзöс уджöн могмöдан службаса Коми Республикаса государственнöй учреждениеяс пыр (водзö – йöзöс уджöн могмöдан шöринъяс), олöмö пöртысь федеральнöй власьт органъяскöд,  Коми Республикаса государственнöй власьт органъяскöд, меставывса асвеськöдлан органъяскöд, общественнöй öтувъяскöд, а сiдзжö мукöд организациякöд.

4. Веськöдланiнлöн инпас - Сыктывкар.

II. Уджмогъяс, могъяс

5. Веськöдланiн вöчö татшöм уджмогъяс, могъяс сылы урчитöм уджын:

1) видзöдö:
Коми Республикаса йöзöс уджöн могмöдöмын государственнöй гарантияясöн могмöдöм бöрся;
урчитöм мында квотаöн вермытöмъясöс удж вылö босьтöм бöрся;

вермытöмъясöс уджтöмалысь лыдö пасйöм бöрся;

2) пасйö гражданаöс колана удж корсьны отсалöм могысь да уджтöмалысь гражданаöс;

3) йöзöс уджöн могмöдöм йылысь законодательство серти могмöдö татшöм государственнöй услугаясöн:
отсалö гражданалы корсьны колана удж, а удж сетысьяслы – аддзыны колана уджалысьясöс;

юöртö удж рынокын олöм йылысь;

уджсикас серти туйдö гражданаöс удж (уджсикас) бöрйöм, удж аддзöм, уджсикасö велöдчöм вылö;
психологическöя отсалö, уджсикас серти дасьтö, выльпöв велöдö да кыпöдö уджтöмалысьяслысь квалификация;

мынтö урчитöм пöрадок серти уджтöмалысьясöс шуöм гражданалы социальнöй мынтöмъяс;

котыртö мынтана общественнöй уджъяс;

аддзö недыр кадся удж 14-сянь 18 арöсöдз тыр арлыдтöм гражданалы велöдчöмысь прöст кадö, уджтöмалысь гражданалы, кодъяслы оз сюр удж, улыс тшупöда уджсикаса да шöр тшупöда уджсикаса велöдан учреждениеяс помалысьяс пиысь 18-сянь 20 арöсöдз уджтöмалысь гражданалы, кодъяс медводдзаысь корсьöны удж;

социальнöя адаптируйтö удж рынокын уджтöмалысь гражданаöс;

отсалö уджтöмалысь гражданалы могмöдны асьнысö уджöн;

анализируйтö да дасьтö Коми Республика мутасын суйöрсайса уджалысьясöс  корсьöм да найöс уджöдöм кузя вöзйöмъяс;

сетö удж сетысьяслы Россия Федерацияын суйöрсайса гражданалöн правовöй оланног йылысь законодательство серти суйöрсайса уджалысьясöс  корсьöм да найöс уджöдöм йылысь кывкöртöдъяс;

отсалö гражданалы вуджны уджавны сиктö;

пöртö олöмö Коми Республика мутасын альтернативнöй гражданскöй служба вылö гражданалысь правояс збыльмöдöм кузя уджмогъяс;

 котыртö вакансияяслысь да велöдчан уджалан местаяслысь ярманга;
4) прöверитö, сетö збыльмöдöм вылö йöзöс уджöн могмöдöм йылысь законодательство торкöмъяс бырöдöм йылысь тшöктöдъяс, кыскö мыжа йöзöс кывкутны Россия Федерацияса законодательство серти;
5) примитö йöзöс уджöн могмöдöм йылысь законодательство торкöмъяслысь лоöмторъяс да помкаяс бырöдöм кузя  да гражданалысь торкöм правояс бöр сетöм кузя мераяс;

6) öтувтö вöдитчан практика да  вöчö анализ йöзöс уджöн могмöдöм йылысь законодательство торкан помкаяслы, а сiдзжö дасьтö лöсялана вöзйöмъяс тайö законодательство бурмöдöм кузя;

7) лöсьöдö да збыльмöдö колана ногöн регионса уджтасъяс, кытчö пырöны гражданаöс уджöн могмöдöм, сы лыдын уджалысьясöс, кодъясöс вермасны удж вылысь мездыны, а сiдзжö гражданаöс, кодъяслы ёна колö социальнöй отсöг да кодъяс сьöкыда аддзöны удж, уджöн могмöдан уджтасъяс;

8) котыртö йöзöс уджöн могмöдан шöринъяслысь удж, веськöдлö да видзöдö налöн удж бöрся;

9) дасьтö, нуöдö да вöдитчö прöст уджалан местаяс (чинъяс) да уджсикасö велöдан прöст местаяс йылысь юöръяслöн банкöн;

10) дасьтö, пыртö уджö, видзöдö автоматизируйтöм юöртан системаяслöн удж бöрся, найöс могмöдö да дзоньталö техническöй средствояс, пыртö уджö да уджöдö юöртан-телекоммуникационнöй средствояс, кутчысьö юöр дорйöм кузя корöмъясö, дасьтö йöзöс уджöн могмöдан службаса органъяслысь öтув юöртан система;

11) законодательствоöн урчитöм компетенцияын збыльмöдö государственнöй заказ дасьтöм, йöзöдöм кузя государственнöй заказчиклысь могъяс;

12) колана ногöн прöверитö йöзöс уджöн могмöдан шöринъяслысь сьöмöн вöдитчöм да овмöс нуöдан удж;
13) аслас компетенцияын дорйö Россия Федерацияса законодательство серти государственнöй да мукöд гуся юöр;

14) примитö гражданаöс, ас кадö да тырвыйö видлалö гражданалысь шыöдчöмъяс, примитö на серти решениеяс да ыстö шыöдчысьяслы вочакывъяс Россия Федерацияса законодательствоöн урчитöм кадколастö;

15) котыртö  да пöртö олöмö йöзöс уджöн могмöдан шöринъясын да Веськöдланiнын пöжарысь видзчысян мераяс;
16) котыртö да могмöдö Веськöдланiнын мобилизационнöй дасьлун, а сiдзжö координируйтö да видзöдö мобилизационнöй дасьлун кузя нуöдöм мероприятиеяс бöрся, мый нуöдöны  йöзöс уджöн могмöдан шöринъяс, олöмö пöртö Веськöдланiнын гражданскöй оборона кузя мероприятиеяс Коми Республикаын гражданскöй оборона котыртöм да нуöдöм йылысь положение серти, мый вынсьöдöма Коми Республикаса Юралысьлöн 2008 во октябр 13 лунся 97 №-а Индöдöн;

17) котыртö Веськöдланiнса да йöзöс уджöн могмöдан шöринса уджалысьясöс уджсикасö дасьтöм, выльысь дасьтöм, налысь квалификация кыпöдöм да стажируйтчöм;

18) Россия Федерацияса законодательство, Коми Республикаса законодательство серти котыртö удж Веськöдланiнлöн уджалiгöн артмöм архивса документъяс комплектуйтöм, видзöм, учётö босьтöм да наöн вöдитчöм кузя;
19) котыртö да нуöдö уджтöмалысь гражданалы выль уджсикасö велöдöм кузя торъя мероприятиеяс (юклö уджтöмалысь гражданаöс налöн уджсикас серти, велöдчан тшупöд серти, нывбаба али мужичöй, арлыд серти да мукöд социально-демографическöй  характеристикаяс кузя чукöръяс вылö, медым удж рынокын артмöм оланног тöд вылö кутöмöн бурджыка отсавны удж корсигöн);
20) урчитö Веськöдланiнса чина йöзлысь лыддьöг, кодъяслöн эм право дасьтыны административнöй право торкалöмъяс йылысь сёрнигижöдъяс, мый индöма федеральнöй законодательство серти Россия Федерацияса субъектъяслöн олöмö пöртысь власьт органъяслöн уджмогъясö, кодъяс збыльмöдöны йöзöс уджöн могмöдöмын Россия Федерациялысь сетöм уджмогъяс;

21) збыльмöдö «Удж видзöмын öткымын юалöм йылысь» Коми Республикаса Правительстволöн 2008 во январ 29 лунся 16 №-а шуöмöн урчитöм компетенцияын Коми Республика мутасын удж видзöмын государственнöй политикалысь шöр туйвизьяс;

22) урчитöм пöрадок серти  котыртö да методическöя веськöдлö, координируйтö да видзöдö Коми Республикаса Правительстволöн решениеяс серти Коми Республикаса государственнöй учреждениеяслöн удж бöрся;
23) ас кадö сетö олöмö пöртысь федеральнöй власьт органö, кодi видзöдö да нуöдö дöзьöр уджöн юкöнын, уджöн могмöдан да альтернативнöй гражданскöй служба юкöнын, могмöдö государственнöй услугаясöн йöзöс уджöн могмöдöмын да уджтöмалöмысь дорйöмын, уджалан миграция да коллективнöй уджалан вензьöмъяс ладмöдöмын:

торъя мога виччысяна лыдпасъяс (урчитöма кö татшöм лыдпасъяссö) йылысь сетöм субвенцияяс видзöм йылысь быдкварталса отчёт;

юöръяс (сы лыдын юöръяслöн база), мыйяс колöны йöзöс уджöн могмöдöмын государственнöй услугаяс босьтысьяслысь лыддöг дасьтiгöн;

колана ногöн сетöм уджмогъясын виччысяна лыдпасъяс йылысь юöръяс;

мукöд юöр, мый урчитöма олöмö пöртысь федеральнöй власьт органъяслöн нормативнöй правовöй актъясöн, кодъяслöн могъясöн лоöны йöзöс уджöн могмöдöмын да уджтöмалöмын  государственнöй политика лöсьöдöм да нормативно-правовöй веськöдлöм;

24) законодательство серти збыльмöдö мукöд мог.
6. Урчитöм уджын ассьыс уджмогъяссö збыльмöдöм могысь Веськöдланiнлöн эм право:

1) нуöдны государственнöй услугаяс сетан, видзöдан юалöмъяс кузя колана туялöмъяс;

2) корны да босьтны юöръяс, кутшöмъяс колöны Веськöдланiнлöн компетенцияö пырысь юалöмъяс кузя решениеяс примитöм могысь;

3) котыртны сöвещательнöй да экспертнöй органъяс (сöветъяс, комиссияяс, коллегияяс, группаяс);
4) участвуйтны йöзöс уджöн могмöдöмын, удж миграция серти семинаръяс, сöвещаниеяс да мукöд мероприятие дасьтöмын, нуöдöмын;
5) ыстыны урчитöм пöрадок серти лöсялана государственнöй власьт органъясö, сы лыдын правоохранительнöй органъясö материалъяс да вöзйöмъяс, кутшöмъяс инмöны организацияяслы, налöн чина йöзлы, а сiдзжö торъя йöзлы, кодъяс торкисны Россия Федерацияса законодательство да Коми Республикаса законодательство, лöсялана решение примитöм могысь;
6) гöгöрвоöдны юридическöй кывкутысьяслы да торъя йöзлы Веськöдланiнлы сетöм компетенцияын юалöмъяс;

7) лöсьöдны урчитöм пöрадок серти отличие пасъяс да ведомственнöй наградаяс да сетны найöс гражданалы урчитöм уджын ыджыд вермöмъясысь.
III. Уджалан пöрадок, организационнöй тэчас

7. Веськöдланiнöн веськöдлö начальник, кодöс индö йöзöс уджöн могмöдан да уджтöмалан юкöнын государственнöй политика да нормативно-правовöй ладмöдöм кузя могъяс олöмö пöртысь федеральнöй власьт органъяскöд сöгласуйтöмöн да мездö чинысь Коми Республикаса Юралысь.

Начальник ачыс кывкутö Веськöдланiнлы индöм уджмогъяс олöмö пöртöм вöсна да урчитöм уджын государственнöй политика збыльмöдöм вöсна.

Начальниклöн эм вежысьяс, кодъясöс индöны чинö да мездöны чинысь Россия Федерацияса законодательствоöн да Коми Республикаса законодательствоöн урчитöм пöрадок серти.

Начальникöс вежысьяс уджалöны эсканпастöг Веськöдланiнлöн нимсянь начальникöн урчитöм правояс да могъяс серти.

Кутшöмкö кад начальник кор абу, сэки сылысь могъяссö пöртö олöмö Веськöдланiнса начальникöс медводдза вежысь, а кор абу начальникöс медводдза вежысь – Веськöдланiнса начальникöс вежысь.

Кор эм Веськöдланiнса начальниклöн прöст чин, Веськöдланiнса начальниклысь могъяссö олöмö пöртöм йылысь решение примитö Коми Республикаса Юралысь.

8. Веськöдланiнысь медыджыд штат лыдсö урчитö Коми Республикаса Правительство.

Медшöр уджалан туйвизьяс кузя Веськöдланiнлöн тэчаса кöдувъясöн лоöны юкöнъяс да секторъяс:

1) гражданалы удж корсьöм, асьнысö уджöдан формаяс сöвмöдöм да социальнöй отсöг сетöм кузя;

2) бухгалтерскöй учёт да финансъяс кузя;

3) правовöя ладмöдöм да персоналöн веськöдлöм кузя;

4) уджтöмалысь гражданалы уджсикасö велöдöм, психологическöй отсöг сетöм да велöдчигöн методическöя могмöдöм кузя;
5) автоматизируйтöм юöртан системаяс кузя;

6) Коми Республикаса удж рынокын оланноглысь статистика да мониторинг нуöдöм кузя;

7) Веськöдланiнлысь да йöзöс уджöн могмöдан шöринъяслысь кöзяйствуйтан удж кузя.

Веськöдланiнлысь тэчассö вынсьöдö Коми Республикаса Юралысь йöзöс уджöн могмöдан да уджтöмалан юкöнын государственнöй политика да нормативно-правовöй ладмöдöм кузя могъяс олöмö пöртысь федеральнöй власьт органкöд сöгласуйтöмöн.

9. Веськöдланiнса начальник:

1) вынсьöдö Веськöдланiнлысь штатнöй расписание да Веськöдланiн видзöм вылö рöскод смета медыджыд штат лыд серти да лöсялана финансöвöй во вылö Коми Республикаса республиканскöй бюджетын артыштöм бюджетнöй ассигнование мында;

2) вынсьöдö урчитöм пöрадок серти аслас вежысьяс костын могъяс, Веськöдланiнлöн тэчаса юкöдувъяс йылысь положениеяс, а сiдзжö Веськöдланiнын уджалысьяслысь чина могъяс да чина регламентъяс;

3) индö чинö да мездö чинысь Веськöдланiнын уджалысьясöс, кырымалö, вежлалö да киритö накöд служебнöй контрактъяс да уджалан сёрнитчöмъяс;

4) урчитöм пöрадок серти индö чинö да мездö чинысь йöзöс уджöн могмöдан шöринса директоръясöс, кырымалö, вежлалö да киритö накöд уджалан сёрнитчöмъяс Коми Республикаса эмбур агентствокöд сёрнитчöмöн;

5) сетö йöзöс уджöн могмöдан шöринъяслы уджмогъяс да видзöдö найöс збыльмöдöм бöрся;

6) вынсьöдö урчитöм штат лыд да уджысь мынтысян фонд мында йöзöс уджöн могмöдан шöринъяслысь тэчассö да штатнöй расписаниесö да налöн уджалöм вылö рöскод сметаяс;

7) урчитöм пöрадок серти видлалö да вынсьöдö йöзöс уджöн могмöдан шöринъяслысь рöскод сметаяс, отчётъяс да балансъяс;

8) аслас компетенцияын законодательство серти йöзöдö Веськöдланiнлöн удж кузя юалöмъяс серти тшöктöдъяс да тшöктöмъяс;

9) законодательство серти веськöдлö сьöм средствоясöн вынсьöдöм ассигнованиеяс мында, мый артыштöма Веськöдланiнлы Коми Республикаса республиканскöй бюджетын лöсялана финансöвöй во вылö;

10) вынсьöдö урчитöм пöрадок серти йöзöс уджöн могмöдан шöринъяслысь подувпуктасъяс Коми Республикаса эмбур агентствокöд сёрнитчöмöн;

11)  решайтö колана ногöн Веськöдланiнын уджалысьясöс дисциплинарнöя мыждан мераяс да ошкан мераяс;

12) петкöдлö эсканпастöг Веськöдланiнöс государственнöй власьт  органъяскöд, меставывса асвеськöдлан органъяскöд да организацияяскöд йитöдъясын, ёрдъясын, сетö эсканпасъяс, восьтö законодательствоöн урчитöм пöрадок серти Веськöдланiнлысь тшöтъяс, вöчö сделкаяс, сы лыдын кырымалö сёрнитчöмъяс да законодательствоöн артыштöм мукöд юридическöй действие;

13) решайтö государственнöй гражданскöй служба йылысь законодательство серти юалöмъяс, кутшöмъяс йитчöмаöсь государственнöй гражданскöй служба Веськöдланiнын нуöдöмкöд;

14) пыртö колана ногöн Веськöдланiнын уджалысьясöс Россия Федерацияса государственнöй наградаяс, Коми Республикаса государственнöй наградаяс вылö представитöм йылысь ходатайствояс;

15) вынсьöдö Веськöдланiнлöн уджлысь регламент;

16) урчитöм пöрадок серти наградитö Коми Республикаса йöзöс уджöн могмöдöмöн веськöдланiнса Почёт грамотаöн;

17) олöмö пöртö мукöд мог Коми Республикаса законодательство серти.

10. Веськöдланiн да йöзöс уджöн могмöдан шöринъяс видзöм вылö рöскод финансируйтсьö Коми Республикаса республиканскöй бюджетлöн сьöм тшöт весьтö федеральнöй бюджетысь субвенцияяс тшöт весьтö, мый сетöма йöзöс уджöн могмöдöмын торъя уджмогъяс олöмö пöртöм вылö.

11. Веськöдланiн лоö юридическöй кывкутысьöн, сылöн эм печать Коми Республикаса государственнöй канпас серпасалöмöн да аслас нимöн коми да роч кывъяс вылын, урчитöм образеца мукöд печать, штамп да бланок, Россия Федерацияса законодательство серти восьтöм тшöтъяс.

вудж. Коснырева Е.Г., 13030 пас 
